Llythyr Jwdas 6
Be ydy rhai o’r marciau sy’n nodweddu’r athrawon a’r dysgeidiaeth gelwyddog?
Mae'r bobl yma fel creigiau peryglus yn y môr. Maen nhw'n bwyta yn eich cariadwleddoedd chi, ond yn poeni dim am arwyddocâd y pryd bwyd dych chi’n ei rannu! Dyn nhw’n meddwl am neb ond nhw eu hunain. Twyllwyr ydyn nhw!      Maen nhw, 
Fel cymylau sy’n rhoi dim glaw, a’r gwynt yn eu chwythu nhw i ffwrdd. 
Fel coed heb ffrwyth i’w gasglu oddi arnyn nhw – yn hollol farw, wedi cael eu diwreiddio! 
Fel tonnau gwyllt y môr, yn corddi ewyn budr eu cywilydd. 
Fel sêr gwib yn y gofod, a'r tywyllwch dudew yn barod i’w llyncu am byth!           (Jwdas 1: 12-13)
Dyma eiriau cryf gan Jwdas. Does dim bendith, dim arweiniad na dim byd positif a gwerthfawr i gael oddi wrth bobl sy’n sarhau efengyl Iesu Grist. Yr unig beth mae nhw’n wneud ydy niwed ysbrydol i eneidiau llawer o bobl.
Mae presenoldeb gau athrawon yn achosi niwed. Mae afon yn edrych yn neis o’r lan – ond o dan y wyneb mae creigiau yn cuddio. Os nad ydych chi’n barod amdanyn nhw fe gewch chi ddolur pan mae’ch cwch yn taro’r creigiau. Dolur nid bendith ydy rhodd athrawon celwyddog. Mae nhw’n twyllo pobl ac yn eu denu i gredu pethau sydd ddim yn wir. Pobl ddiwerth ydyn nhw, yn addo llawer ond yn rhoi dim o werth, fel cymylau sy’n rhoi dim glaw.

Mae Polaris, seren yn gogledd, yn rhoi cyfeiriad triw i deithwyr. Dydi lleoliad y seren byth yn newid, mae’n sefydlog a dibynadwy. Ond, nid felly sêr gwib – yn rhuthro drwy’r gofod a wedyn diflannu. Dydyn nhw’m yn gallu cynnig arweiniad i neb. Dydi athrawon ffals ddim yn gallu arwain neb at Iesu Grist nag at faddeuant. Mae athrawon ffals yn beryglus.
Mae Jwdas yn dweud wrthyn ni yn adnod 3 i wneud safiad dros y ffydd. Mae’na frwydr yn mynd ymlaen – o blaid ac yn erbyn y ffydd Gristnogol. 
Mae adnod olaf y llythyr yn pwysleisio grym a gogoniant Crist, a’r unig Dduw.

Fe ydy’r unig Dduw, sy’n ein hachub ni drwy Iesu Grist ein Harglwydd. Mae e’n haeddu ei foli a’i fawrygu, ac mae ganddo nerth ac awdurdod absoliwt. Mae hynny o’r dechrau cyntaf, yn awr yn y presennol, ac am byth! Amen. (Jwdas 1:25)

Mae’n bwysig bod gwirioneddau’r ffydd a’r gwirionedd am Iesu Grist yn cael eu gwarchod. Mae’r ffydd Gristnogol yn werthfawr.

